
 

14. september 2009

Inatsisartuts suleriaasiani § 36, imm. 1  naapertorlugu matumuuna apeqquteqaat ataani allaqqasoq 
Naalakkersuisunut  saqqummiuppara : 

Naalakkersuisunut apeqqut:
Naalakkersuisut  Demokraatitulli isumaaqarpat meeqqanut ombudsmandeqarfimmi pilersitsinissaq 
isumassarsiatsialaasoq ? Taamaanngippat paarlattuanik nassuiaqquneqarpoq meeqqanut inuusuttunullu 
suliniutinik  Naalakkersuisut sunik aallartitsiniarnersut. 
(Inatsisartunut ilaasortaq  Andreas Uldum, Demokraatit)

Tunngavilersuut :
Innuttaasut nuna tamakkerlugu politkeritulli meeqqat inuusuttullu atugaat, minnerunngitsumik meeqqat 
sumiginnakkat, oqaatsit kusanartorsuit atorlugit oqallisigaat. Ajornartorsiut ima angitigilernikuuvoq allat 
amerlasuut nalornissutigilersimallugu sukkut qanorlu aallartissanerlutik. 
Demokraatit isumaqarput, meeqqanut ombudsmandeqarfimmik pilersineq aallartiffiulluarsinnaasoq. 
Oqalunnermiit piviusunngortitsinermut alloriarnerussagaluarpoq pingaarutilik.

Meeqqat ombudsmandeqarfiata suliassaanut pingaarnernut ilaassagaluarpoq,  innuttaasunut 
Naalakkersuisunullu attaveqaataassagaluarpoq. Allatut oqaatigalugu meeqqanut ombudsmandi 
Naalakkersuisunut, innuttaasunut, kommuninut sullivinnullu toqqaannartumik attaveqartariaqarpoq. 
Taamatut aaqqiisoqartuuppat meeqqanut ombudsmandi meeqqat inuusuttullu atugaannut 
malinnaassagaluarpoq, ilisimasanik katersissagaluarpoq, malugiitsuukkat pineqartumi pitsanngorsaatissat 
pillugit siunnersortaassagaluarpoq kiisalu minnerunngitsumik meeqqat, inuusuttut ilaqutaasalu atugaat 
pillugit oqallissaarisuussagaluarpoq. 

Siunertaanngilaq meeqqanut ombudsmandeqarfiup nakkutilliisuunissaa imaluunniit assigusinnaasumik 
pisinnaatitaaffeqarnissaa soorlu naammagittaaliutinik suliaqartarluni imaluunniit allaffissornikkut 
aalajangiisarluni, taamatut periuseqartoqassappat allaffissornermi ingerlatseriaatsit pioreersut 
qulangerneqassammata. Paarlattuanik meeqqanut ombudsmandip allaffissornikkut aalajangikkanik, 
inuiaqatigiinni oqallisaasunik kiisalu innuttaasuniik sullivinniillu saaffiginnissutigineqartartunik 
eqiterisassaaq.  Misilittagarineqalersut Inunnik Isumaginninnermut Naalakkersuisumut 
ingerlateqqinneqartassapput ataavartumik aammali meeqqat inuusuttullu nunami maani atugaat pillugit 
nalunaarusiaq naqitaq aqqutigalugu. 

Naalakkersuisut  soorunami meeqqanut ombudsmandip nalilersuutaanut siunnersuutaanullu 
malinnittussaatitaassanngilaq, meeqqalli inuusuttullu atugaat pillugit nalunaarsuutigineqartartut 
Naalakkersuisut suliniarnerminni  ilapittuutitut tunngavittullu atortarsinnaavaat. 

Meeqqanut ombudsmandi suliaminik  siunertaq naapertorlugu naammassinnittarsinnaaqqullugu, 
marluinnik oqaasilimmik atorfinitsitsisoqartariaqarpoq, ilinniakkani misilittakkanilu aqqutigalugit nunami 
maani meeqqat inuusuttullu  atugaannik sullissinermik allaffissornermillu ilisimasaqarluartumik. Inunnik 
Isumaginninnermut Naalakkersuisoq atorfinitsitsisariaqarpoq aatsaalli kattuffiit pineqartumut 

attuumassuteqartut isumasioqqaarlugit paaseqatigeqqaarlugillu eqqarsaatigineqarput soorlu PIP, PPK 
aamma IMAK.  Meeqqanut ombudsmandip tatiginassusaa qulakkeerumallugu Naalakkersuisunut 
toqqaannartumik attaveqartuunnginnissaa qulakkeertariaqarpoq. 

Naalakkersuisut minnerunngitsumillu innuttaasut meeqqanut ombudsmandeqarfeqalerneq angisuumik 
iluaqutigilersussaavaat pilersitsinerlu paatsorneqarsinnaanngitsumik takutitsisussaavoq, nunamik 
matumannga siunissami tunngaviliisussanut Namminersorlutik Oqartussat  sukumiisumik 
aaqqiissuteqarusussuseqartumillu ilumut sullisserusuttut. 

Demokraatit nalilerpaat, meeqqanut ombudsmandeqarfik allaffimmiussaalu ilanngullugit ukiumut katillugit 
millionit pingasut missaanni akeqartassasoq. 

Ullut naliginnaasumik suliffiusut qulit iluanni apeqquteqaatima akineqarnissaanut qilanaarpunga. 

